
Motivacijska tehnika mapa uma ima svoje mjesto u kvalitetnoj, savremenoj nastavi geografije u kojoj je potrebno da učenik bude konstruktor znanja. Da bismo učenicima dali takve uloge potrebno je uz mapu uma i upoznati ih sa psihologijom učenja. Naši učenici morali bi se odreći uzaludnog posla, mehaničkog učenja. Kako bi učenje ostalo u dugotrajnoj memoriji, kako bismo se mogli sjetiti informacija i nakon dužeg vremena učenje mora biti smisleno, na čemu i insistiramo učeći uz tehniku mapa uma (uočavamo veze i odnose među pojavama, događajima i sl.). Tehnika mapa uma utiče na razvoj kognicije i metakognicije. Znači ako se u osnovnoškolskoj  nastavi geografije u učenju i poučavanju koristimo mapom uma unapređujemo kogniciju (opažanje, pamćenje, mišlje-nje, znanje, učenje, način rješavanja problema) ali i metakogniciju. Kognitivnim stra-tegijama učenik stvara kognitivni napredak, a metakognitivnim ih prati, upravlja njima. 

         Koristeći se tehnikom mapa uma u nastavi geografije pokušali smo uvidjeti da li i koliko ona razvija motivaciju za učenje i utječe li njena primjena u učenju i poučavanju na kvantitet i kvalitet obrazovnih postignuća. Osim eksperimentalnog istraživanja, analiziranja mogućnosti primjene i aktualizacije motivacione tehnike mape uma u procesu učenja i poučavanja ispitali smo stavove i mišljenja učenika o njenoj primjeni u nastavi geografije u osnovnoj školi. 

         Generalna hipoteza koja je glasila “pretpostavljamo da mapiranje uma kao motivaciona tehnika učenja i poučavanja u nastavi geografije dovodi do većih obrazovnih postignuća, veće motivacije za učenje i unapređuje strategiju učenja i da učenici imaju pozitivne stavove i mišljenja o korištenju ove motivacione tehnike” je u najvećem dijelu prihvaćena, a u manjem dijelu je odbačena. To znači da je mapa uma, u našem slučaju, kao motivaciona tehnika učenja i poučavanja u nastavi geografije, izvršila pozitivan utjecaj na to da su učenici eksperimentalne grupe bili motivisani za učenje pa su i njihova obrazovna postignuća veća, kvalitetnija i trajnija, u odnosu na učenike kontrolne grupe. Mapa uma je zasigurno, razvijajući strategiju učenja, izvršila pozitivan utjecaj na obra-zovna postignuća kod učenika eksperimentalne grupe. Također, učenici imaju pozitivne stavove i mišljenja o aktualizaciji mape uma kao motivacione tehnike učenja i pouča-vanja u nastavi geografije, osim učenika osmih razreda koji su ne samo u anketnom upitniku, već i lično izrazili sumnju u takve tehnike; oni  nisu željeli ništa mijenjati u njihovom dotadašnjem učenju. To znači kako učenici mlađeg uzrasta žele unapređivati kogniciju i metakogniciju, razvijati strategiju učenja, te bi poučavanje različitim tehni-kama učenja i trebalo krenuti još od najranijih razreda osnovne škole.

